
Prosiect Cynnwys Dinasyddion  
  

Rhwydwaith Staff sydd yn Ofalwyr – Merthyr Tudful  
  

Cyflwyniad  
Mae llawer o bobl 50+ yn cael trafferth i gadw cydbwysedd gwaith/bywyd. Mae gan y 
bobl hyn yn aml ymrwymiadau gwaith llawn amser ac maent hefyd, o bosibl, yn gofalu 
am blant anabl, rhieni hen ac aelodau eraill o’r teulu.  
  
Mae ganddynt fywyd llawn iawn yn economaidd ac yn y cartref. Yn aml mae hynny’n 
golygu nad oes ganddynt mo’r amser na’r egni i gyfranogi’n ffurfiol fel dinasyddion. Er 
enghraifft, mae’n bosibl na fyddant yn cymryd rhan yn y prosesau gwneud 
penderfyniadau ym meysydd iechyd a gwasanaethau gofal cymdeithasol sydd yn 
effeithio’n uniongyrchol ar eu rôl fel gofalwyr. 
  
Bwriadwyd y peilot hwn yn wreiddiol ar gyfer staff sydd dros 50 oed ac sydd yn ofalwyr. 
Y nod oedd eu galluogi i chwarae rhan ganolog yn y prosesau o wneud penderfyniadau 
am y gwasanaethau perthnasol i ofalwyr a dylanwadu ar y broses o newid yn y gweithle 
iddynt eu hunain ac i ofalwyr eraill. Er mwyn sicrhau na ellid ystyried bod yr Awdurdod 
Lleol yn gwahaniaethu rhwng staff y Fwrdeistref Sirol, agorwyd yr anwythiad i’r holl staff 
oedd yn ofalwyr. Roeddem yn rhagweld, fodd bynnag, y byddai’r rhai a ddeuai i’r 
cyfarfod yn bobl dros eu 50 oed yn bennaf. 
  
Edrychai’r peilot hwn ar y rhwystr a achosir oherwydd diffyg amser. Roedd y bobl dan 
sylw wedi eu caethiwo’n ddeublyg. Roedd ymrwymiadau o ran gwaith ac o ran gofalu yn 
cyfrannu at y diffyg amser rhydd a fyddai’n caniatáu iddynt fod yn ddinasyddion 
gweithredol.   
  

Beth yw Cynnwys Pobl?  
Yng nghyd-destun y prosiect hwn, mae cynnwys pobl yn cyfeirio at y modd y mae 
Cyngor Bwrdeistref Sirol Merthyr Tudful fel cyflogwr yn hysbysu ei staff yn uniongyrchol 
am faterion sydd yn gysylltiedig â gwaith.   
  

Beth yw Cynnwys Dinasyddion?  
Yng nghyd-destun y prosiect hwn, mae cynnwys dinasyddion yn cyfeirio at gynnwys 
staff yn llawn mewn unrhyw broses gwneud penderfyniadau a sut mae staff yn teimlo 
am eu gallu i ddod yn ddinasyddion gweithredol o fewn eu gweithle. Teimlodd y grŵp 
tasg a gorffen a sefydlwyd i oruchwylio’r prosiect bod hwn yn gyfle ardderchog i 
ddangos i’r Awdurdod Lleol sut gall cynnwys aelodau o’r staff mewn modd ystyrlon fod 
yn fanteisiol iawn i’r modd y cyflawnir ei waith.    



  

Pa fath o gynnwys pobl a gyflawnwyd gennym?  
Rhwydwaith ar gyfer staff sydd â chyfrifoldebau gofal ac sydd ar staff yr Awdurdod 
Lleol. Nod y Rhwydwaith Gofalwyr oedd eu cael at ei gilydd i roi cefnogaeth i’w gilydd 
ac i ddylanwadu ar ddatblygu Polisi Gofalwyr hirddisgwyliedig. Estynnwyd gwahoddiad i 
bawb ar yr holl staff a ddeuai o fewn y diffiniad “gofalwr”. 
Cafodd yr Awdurdodau lleol gyfle i gydnabod yr ymrwymiad a ddangosir gan ofalwyr 
tuag at eu gwaith yn wyneb yr holl alwadau sydd arnynt.   
  
Cynhaliwyd cyfres o 7 cyfarfod dros bedwar mis. Trefnwyd y cyfarfodydd hyn yn ystod 
amser cinio.  
  
Yn y cyfarfod cyntaf, cychwynnodd Audrey Jenkinson, y gyn-actores ac awdures “Past 
caring”, drwy drafod gyda’r grŵp ei phrofiadau o ofalu am ei rhieni. Roedd yr adborth 
gan aelodau oedd yn bresennol yn gadarnhaol iawn – cafodd y rhai a ymatebodd fudd o 
gwrdd â gofalwyr eraill a gwrando ar bersbectif gofalwr arall.    
  
Cynhaliwyd yr ail gyfarfod mewn cysylltiad â digwyddiad a oedd wedi ei gynllunio – 
diwrnod Cadw’n Iach y Gaeaf Hwn/Hawliau Gofalwyr ar 7fed Rhagfyr. Er nad oedd yn 
hollol addas ar gyfer pobl sydd yn gweithio, oherwydd yr amser, sef 10.00 y bore hyd 
2.00 y pnawn, cafodd y rhai a oedd yn bresennol (tri aelod o’r staff) gyfle i dderbyn 
gwybodaeth berthnasol.         
  
Cafwyd mwy o bobl yn y trydydd cyfarfod oherwydd gwell cyhoeddusrwydd a’r ffaith fod 
rhai wedi dweud wrth eraill amdano, ac ymunodd aelodau newydd â’r grŵp. Roedd yr  
aelodau’n falch o glywed bod anghenion gofalwyr yn cael eu cydnabod yn y gweithle. 
Dim ond ychydig o’r rhai oedd yn bresennol a wyddai fod gan y Fwrdeistref Sirol 
Strategaeth Gofalwyr ers tair blynedd a bod gan yr Awdurdod bellach ddyletswydd i fod 
â Pholisi Gofalwyr. Roedd mwyafrif yr aelodau’n awyddus i gael mewnbwn mewn 
datblygu Polisi o’r fath. Teimlent, ei bod yn hanfodol fod gofalwyr yn cael rhan yn 
natblygiad y Polisi hwn os am sicrhau eu bod yn cael gwell cefnogaeth yn y gweithle.    
  
Rhoddwyd sylw yn y pedwar cyfarfod arall ar gael y gofalwyr i gynnig argymhellion ar 
gyfer drafft o Bolisi Gofalwyr.   
  

Sut y cawsom aelodau o’r staff i gymryd rhan yn y broses?  
Hysbysebwyd y Rhwydwaith mewn sawl ffordd:  

 • Gwefan y staff ar y fewnrwyd  
 • Posteri ym mhob adeilad o eiddo’r Cyngor   
 • Neges e-bost at Benaethiaid Gwasanaeth 
 • Pobl yn dweud wrth eraill  

 
 



Cydnabuwyd nad oes gan bob aelod o staff fynediad at wybodaeth electronig ac 
weithiau mae’r sawl sydd â mynediad yn rhy brysur yn aml i gymryd sylw iawn. Pe 
byddai amser wedi caniatáu, gellid bod wedi cyhoeddi gwybodaeth am y Rhwydwaith ar 
y talebau cyflog wythnosol a misol. Roedd angen rhybudd ymlaen llaw i ddefnyddio’r 
gwasanaeth hwn.  
  
Wedi i’r cyfarfod cychwynnol gael ei gynnal, roedd yn haws denu mwy o bobl – gan fod 
pobl yn dweud wrth eraill.  

Pwy oedd yn cymryd rhan?  
Daeth nifer o’r staff at ei gilydd, a chafwyd cymysgedd da o ddynion a merched o sawl 
Cyfarwyddiaeth. Daeth 22 aelod o’r staff i’r cyfarfodydd; roedd 19 ohonynt dros 50 oed, 
ac o’r tri arall, yr oedd dau yn agos at eu hanner cant. Penderfynwyd wrth gynllunio y 
gallai hysbysebu bod y Rhwydwaith ar gyfer y rhai dros 50 oed achosi cam-
wahaniaethu. Fodd bynnag, rhagwelwyd y byddai mwyafrif y rhai a fyddai’n mynychu’r 
cyfarfodydd yn cwrdd ag amcan y prosiect Cynnwys Dinasyddion 50+.  
  
  
Goruchwyliwyd y gwaith o gydlynu’r prosiect gan:  
Cydlynydd Strategaeth Pobl Hŷn  
Gweinyddwr Strategaeth Pobl Hŷn  
Cydlynydd y Gynghrair Iechyd  
Swyddog Datblygu Gofalwyr  
Yr Eiriolwr dros Bobl Hŷn  
Yr Eiriolwr dros Ofalwyr  
  
Cafwyd cefnogaeth ychwanegol gan Swyddog Prosiect Cynnwys Dinasyddion a’r 
Cymrawd Ymchwil a bennwyd i’r prosiect gan Sefydliad Iechyd a Gofal Cymdeithasol 
Cymru.   

  

Faint o amser gymerodd hyn?  

Yr amser a neilltuwyd ar gyfer y cyfnod peilot oedd pedwar mis o’r cam cynllunio hyd at 
y saith cyfarfod a drefnwyd. 
  
Gwnaed y cynllunio mewn dau gyfarfod. Yn ogystal â hyn, treuliodd y swyddogion 
unigol a oedd yn cydlynu’r prosiect gryn amser ar y gwaith.   
  
Treuliwyd amser ar y canlynol::  

 • Trefnu lleoliadau a lluniaeth  
 • Trefnu siaradwyr gwadd   
 • Cydgysylltu ag aelodau o Fwrdd Gweithredol yr Awdurdodau Lleol a’u 

Hadnoddau Dynol (ynglŷn ag ad-dalu amser staff a dreuliwyd yn mynychu 



cyfarfodydd)  
 • Cydgysylltu ag aelodau Undebau Llafur i geisio cefnogaeth ganddynt  
 • Hwyluso pob cyfarfod  
 • Hysbysebu’r cyfarfodydd ac anfon llythyron atgoffa 
 • Cydlynu mewnbwn aelodau i ddrafftio Polisi Gofalwyr 
 • Gwerthuso’r prosiect    

 
 A oedd Agenda eglur ar gael?  
  
Canolbwyntiwyd i ddechrau ar ddenu diddordeb y staff mewn rhwydwaith ar adeg pan 
oedd eu hamser eisoes yn brin. Llwyddwyd i wneud hyn trwy annog pobl i gwrdd â’i 
gilydd er mwyn rhannau eu profiadau a sefydlu nod cyffredin. Penderfynwyd estyn 
gwahoddiad i Audrey Jenkinson – yn gyntaf, oherwydd ei phrofiad o weithio a gofalu am 
ei rhieni ar yr un pryd, ac yn ail, gan ei bod yn awdures, y gobaith oedd y byddai’n denu 
mwy o gynulleidfa.       
Yn y cyfarfod hwn, gofynnwyd i’r rhai a oedd yn bresennol lunio’r agenda ar gyfer y 
cyfarfodydd nesaf. Roedd yr aelodau’n awyddus i ddrafftio Polisi Gofalwyr ond roeddynt 
am gael cyngor ynglŷn â hawliau gofalwyr.  
Daeth yn gwbl amlwg o’r trydydd cyfarfod ymlaen fod yr aelodau’n awyddus i wneud 
gwahaniaeth a’u bod yn gwbl ymrwymo’n llwyr i gyfrannu o’u hamser.  
  

Faint o arian oedd gennym?  

Cawsom ddyraniad o £2000 o gronfa’r prosiect ond nid ydym wedi defnyddio ond 
£1700. Defnyddiwyd yr arian hwn i dalu am ginio, lluniaeth a chost cael Audrey 
Jenkinson i lansio’r prosiect peilot.  
Ni chododd Cyngor Bwrdeistref Sirol Merthyr Tudful am logi’r ystafell nac am gost 
deunyddiau hysbysrwydd na’r amser a dreuliodd staff yn ei gydlynu. Hefyd, caniataodd 
yr Awdurdod Lleol i aelodau’r Rhwydwaith Gofalwyr gael mwy naga rfer o amser i ginio,  
a hynny gyda thâl, a rhwng y saith cyfarfod roedd hynny’n gyfystyr â deg awr a hanner 
am bob aelod o staff.     
  
Pa adnoddau eraill oedd eu hangen?  

Y prif adnodd sydd ei angen ar gyfer y prosiect hwn yw amser staff. Mae gan Gyngor 
Bwrdeistref Sirol Merthyr Tudful, fel llawer o awdurdodau lleol eraill, ystafelloedd 
cyfarfod, yn ogystal â’r fewnrwyd ar gyfer hysbysrwydd a chyfryngau eraill ar gyfer 
dosbarthu gwybodaeth i’w staff.   

Roedd angen amser swyddogion ar gyfer sefydlu’r Rhwydwaith Gofalwyr ac am 
hwyluso’r cyfarfodydd. Ni fyddai angen cael aelod penodol i dreulio ei holl amser ar 
gynnal Rhwydwaith Gofalwyr, ond byddai angen rhywfaint o ymrwymiad parhaol; yn ôl 
ein hamcangyfrif ni, byddai angen hanner diwrnod y mis ar gyfer cyfarfod a gynhelid yn 
fisol.     



Cafwyd y pecynnau gwybodaeth a ddefnyddiwyd i hysbysu aelodau o’u hawliau gan 
Carers UK, a hynny’n ddi-dâl.  
  

Beth ydym wedi ei ddysgu o’r profiad?  
Yn gyffredinol:   
 • Mae’r Awdurdod Lleol yn cymryd yn ganiataol yn aml fod y staff yn hyddysg yn y 

gwasanaethau a’r mentrau a gyflawnir o fewn y sefydliad er ei bod, mewn 
gwirionedd, lawn mor debygol nad ydynt yn gwybod amdanynt. Yn yr achos hwn, 
roedd llawer o staff nad oeddynt yn gwybod fod gan Fwrdeistref Merthyr Tudful 
Strategaeth Gofalwyr sydd ar gael ar y fewnrwyd.   

 • Mae’r staff am gyfrannu rhywbeth yn y gweithlu er mwyn sicrhau gwell amodau.  
 
  
O’r prosiect peilot:   
 • Mae angen mwy o amser i sicrhau bod yn holl fân broblemau’n cael eu datrys cyn 

cychwyn ar brosiect a chodi disgwyliadau pobl. Yn yr achos hwn, byddai wedi bod o 
gymorth pe ceid cadarnhad ysgrifenedig bod y staff yn cael adhawlio eu hamser ar 
ddechrau’r prosiect yn hytrach na gorfod disgwyl tan hanner ffordd trwyddo. 

 • Byddai mwy o amser wedi caniatáu i rai oedd yn ymwneud â’r prosiect hysbysebu’r 
Rhwydwaith yn fwy trylwyr. Yn ddelfrydol, da o beth fyddai bod wedi medru 
ddefnyddio’r talebau cyflog wythnosol a misol fel cyfrwng hysbysebu ond rhaid 
cynllunio hynny dri mis ymlaen llaw, 

 • Byddai mwy o amser wedi caniatáu ymestyn y cyfarfodydd dros gyfnod hwy fel y 
gallai’r aelodau fod wedi mynychu mwy o gyfarfodydd. Nid oedd o gymorth ychwaith 
fod y Nadolig ynghanol cyfnod y peilot.   

  

Beth oedd yn llwyddiannus yn y prosiect?  

 • Ymrwymiad y staff oedd yn ei gydlynu a’r aelodau o’r Rhwydwaith a’i cefnogodd yn 
llawn o’r cychwyn cyntaf. Gyrrodd yr aelodau'r agenda yn ei flaen i sicrhau bod 
aelodau eraill o’r staff oedd â chyfrifoldebau gofalu’n gallu manteisio’n well ar y 
canlyniadau. Roedd pawb a gymerodd ran yn y cyfarfodydd yn frwd dros wneud 
cyfraniad.   

 • Elfen foddhaol oedd derbyn cefnogaeth gan y Bwrdd Gweithredol, a chan 
Gyfarwyddwyr a ddangosai’n glir eu bod yn gefnogol i’r prosiect peilot ac i gael staff 
yn chwarae rhan wrth ddatblygu Polisi Gofalwyr. Cafwyd cefnogaeth hefyd ar lefel 
wleidyddol gan yr Eiriolwr dros Bobl Hŷn a’r Eiriolwr dros Ofalwyr.   

 • Braf oedd cael y cyfle i ddangos i aelodau o’r Rhwydwaith Gofalwyr sut y gall 
dinasyddiaeth weithredol ddigwydd yn y gweithle a pha mor bwysig yw iddynt gael 
mynegi eu barn ynglŷn â rhediad y sefydliad.  

 • Mae’r prosiect peilot wedi cyflwyno ffordd newydd o gynnwys pobl sydd dros 50 
oed ac o gyrraedd y rhai sydd yn y gweithle. Dyma brosiect a fydd yn cael ei 
ailadrodd mewn sefydliadau eraill.   



 
 Pa mor arloesol oedd hwn fel prosiect peilot ar gyfer Merthyr Tudful?   
  
 • O safbwynt y cyflogwr, dyma’r Polisi cyntaf gan Gyngor Merthyr Tudful i gael ei 

ddrafftio o’r cychwyn gan gyflogeion! Hefyd am y tro cyntaf cafwyd cyfle i gydlynu 
grŵp cefnogi i gyflogeion sydd yn ofalwyr anffurfiol. Roedd rhai gofalwyr yn falch o 
gael eu cydnabod, a chafodd rhai’r ymdeimlad nad hwy’n unig oedd yn gorfod 
ymdopi ag ymrwymiadau gwaith a gofalu.   

 • Rhoddodd y prosiect peilot gyfle i aelodau o’r Rhwydwaith dderbyn gwybodaeth am 
hawliau gofalwyr ac am yr hyn oedd yn digwydd o’u cwmpas. Syndod oedd deall 
mor anwybodus oedd rhai am y gwasanaethau sydd ar gael i ofalwyr ac am y 
ddeddfwriaeth newydd sydd yn gysylltiedig â Deddf Gwaith a Theuluoedd 2006. 
Roedd ganddynt hawliau fel cyflogeion nad oeddynt yn gwybod amdanynt! 

 
  
Yn gyffredinol, mae’r prosiect wedi bod yn gyfrwng i gynhyrchu drafft o bolisi cyflawn i 
Ofalwyr, a hynny o’r gwaelod i fyny, wedi ei ysgrifennu gan y rhai y bydd yn effeithio 
arnynt yn uniongyrchol. O safbwynt yr Awdurdodau Lleol mae’n amlygu’r gwerth o 
gynnwys y gweithlu yn y gwaith o redeg y sefydliad.  
  
Yn sgil y Prosiect Peilot gwnaed argymhelliad y dylai’r Rhwydwaith Gofalwyr barhau fel 
cyfrwng cefnogi ac fel corff i adolygu gweithredu’r Polisi Gofalwyr wedi iddo gael ei 
gymeradwyo’n derfynol gan yr Awdurdod Lleol. 

  

  

  
  


